Skatta- og avgjaldsmál avgerðir

Mál nr.: 07-02-22-44 og 06-03-31-39 frá 05.02.2008

- Kng.um lutfalsligan

- frádráttarrætt fyri mvg § 11

- meirvirðisgjaldslógin § 1, § 16, § 3

 -skattalógin § 25

Útróður ikki vinnuligt virksemi

Samandráttur:

Virksemið kærarans av útróðri varð ikki mett sum vinnuligt. Skatta- og avgjaldskæru​nevnd​in staðfesti tí avgerð hjá Toll- og Skattstovu Føroya at nokta frádrátt fyri hall og at strika virk​ið frá meirvirðisgjaldsskráseting. Harumframt varð avgerðin at javna fyri íløgu-mvg stað​fest.

Upplýst er í málinum, at Toll- og Skattstova Føroya metti virksemið kærarans við báti at vera ikki vinnuligt og gjørdi tí broytingar bæði skattliga og í mvg-num. Toll- og Skattstova Føroya vildi ikki góðkenna skattligt hall av virkseminum í 2002 og í 2004 og hevur strikað virksemið frá meirvirðisgjaldsskráseting frá 31. desember 2005.

Skattligi parturin varð kærdur til Kommunala Skattakærunevnd, meðan broytingarnar í meir​virð​isgjaldsskrásetingini vórðu kærdar til Skatta- og avgjaldskærunevndina.

Kommunala Skattakærunevndin tók ongantíð avgerð í málinum, og kærarin bað um at fáa flutt kærumálið til Skatta- og avgjaldskærunevndina.

Toll- og Skattstova Føroya vísir á, at hon hevur gjøgnumgingið roknskapirnar og mvg-upp​gerð​irnar hjá kæraranum fyri árini 2002 til 2004 og er komin til ta niðurstøðu, at talan er

ikki um vinnuligt virksemi.

Toll- og Skattstova Føroya vísir á, at í vegleiðingarskrivi Líkningarráðsins 1996, s. 121-122 framgongur, at tá bruttosøla av útróðri er undir kr. 90.000 í einum ári, og talan ikki er um høvuðs​vinnu, roknast báturin sum partvíst vinnuligur í hesum árinum, og hall kann ikki dragast frá í aðrari skattskyldugari inntøku. Á fundi 15. februar 2002 samtykti Toll- og skatta​ráð Føroya at hækka hesa upphædd úr kr. 90.000 upp í kr. 150.000. Hetta hall kann so​statt heldur ikki dragast frá í einum øðrum ári ella mótroknast í vinningi í einum øðrum ári.

Hetta eru tó bert vegleiðandi reglur, og skal í hvørjum einstøkum føri takast støða til, um virksemið kann roknast sum vinnuligt ella ikki. Tað er onki fast mark millum vinnuligt og ikki-vinnuligt virksemi. Hetta verður m.a. mett út frá, um høvuðsendamálið er at fáa pen​inga​ligan vinning burturúr, og hvat slag av virksemi talan er um. Sjónarmiðið um rentabilitet kann eisini geva ábending um, um talan er um vinnuligt virksemi ella ikki.

Søla og úrslit áðrenn avskrivingar:

Rakstrarár 

2002 
2003 
2004

Søla av fiski 

kr. 35.458 
32.780 
20.238

Úrslit áðrenn avskrivingar 

kr. -10.086 
-69.870 
-46.429

Mvg-uppgerðir

Rakstrarár 

2003 
2004 
2005

Mvg-skyldug søla 

kr. 0.00 
0.00 
0.00

Mvg-frí søla 

kr. 32.780 
20.238 
19.297

Mvg-skyldugt keyp 

kr. 25.792 
30.796 
26.656

Mvg-skyldugar íløgur 

kr. 352.000 
0.00 
0.00

Staðfestu tølini styðja grundgevingina hjá Toll- og Skattstovu Føroya um, at grundarlagið fyri hesum virksemi ikki tekur støði í vinnuvirksemi.

Avgerðina um, at virksemið ikki kann roknast sum vinnuvirksemi, grundar Toll- og Skatt​stova Føroya á, at útróðurin ikki hevur givið nóg góð úrslit tey seinastu árini, soleiðis at skilja, at til ber at renta íløgur, ið verða gjørdar í útróðurin. Ei heldur er gjørligt at nýta teir skattligu avskrivingarmøguleikarnar vegna vánalig fíggjarviðurskifti.

Sambært § 1 í meirvirðisgjaldslógini skal avgjald rindast til landskassan av vinnuligari sølu. Tað er einki fast mark millum vinnu og ítriv og tað er tí neyðugt at viðgera tílík mál í hvørjum einstøkum føri. § 3, stk. 1, litra a í mvg-lógini ásetir, at avgjald skal latast av tí, sum rekur sjálvstøðugt vinnuvirki við sølu av vørum og avgjaldsskyldugum tænastum. Tað vil siga, at tað eru vinnuvirkir, sum skulu vera mvg-skrásett.

§ 4 í mvg-lógini ásetir, at tann, sum hevur eina árliga sølu av vørum og tænastum, ið er minni enn 30.000 kr. skal ikki rinda avgjald sambært § 3.

Sambært § 16, stk. 1 í mvg-lógini skal “við í inngangandi avgjaldið bert verða roknað av​gjald av innkeypi v.m., ið burturav viðvíkur sølu av vørum og avgjaldsskyldugum tæn​ast​um”.

Aftaná at hava gjøgnumgingið innkomnu mvg-uppgerðir fyri 2003, 2004 og 2005 og inn​komnu roknskapir fyri 2002, 2003 og 2004 er niðurstøðan hjá Toll- og Skattstovu Føroya

tann, at virksemi hjá kæraranum ikki verður vinnuliga rikið og tí ikki lýkur treytirnar fyri at vera skrásett sum mvg-skyldugt sambært § 1 í mvg-lógini.

Samstundis sum virkið verður strikað úr vinnuskránni sum mvg-skyldugt, hevur Toll- og Skatt​stova Føroya javnað 2/5 av íløgu-mvgnum. Hetta merkir, at kærarin skal gjalda kr. 35.200 aftur av íløgu-mvgnum fyri 2. ársfjórðing 2003.

Í kunngerð nr. 35 frá 20. mars 2000 frá fíggjarmálastýrinum um lutfalsligan frádráttarrætt fyri mvg og um javnan av inngangandi avgjaldi av íløgugøgnum § 11, stk. 2 stendur, at um broytingar henda viðvíkjandi rakstrargøgnum innanfyri 5 tey fyrstu roknskaparárini, skulu hesar íløgur javnast.

§ 11, stk. 3 ásetir, at javnan skal gerast, tá ið íløgugøgn, sum virkið við keypið hevur fullan ella lutfalsligan frádráttarrætt fyri, fer til aðra nýtslu, sum virkið ikki hevur frádráttarrætt fyri.

Kærarin vísir á, at av tí at líkningin hevur góðtikið roknskapin fyri bátin, og hann er blivin skattaður eftir hesum, hevur hann sjálvandi verið í góðari trúgv og hildið fram við at drigið hallið frá.

Hóast hann nú veit um reglurnar um bruttosølu av útróðri, so kann hann ikki góðtaka fleiri ár

aftaná at bøta fyri mistøk gjørd í líkningini.

Avgerð hjá Skatta- og avgjaldskærunevndini

Skatta- og avgjaldskærunevndin viðmerkti, at treytin fyri at draga frá hall av útróðri í aðrari inntøku er, at hetta virksemið verður mett sum vinnuligt. Somuleiðis skal bert vinnulig søla verða skrásett til meirvirðisgjald, jbr. §§ 1 og 3, stk. 1, litra a, í meirvirðisgjaldslógini, har ásett er, at avgjald skal rindast av tí, sum rekur sjálvstøðugt vinnuvirki við sølu av vørum og avgjaldsskyldugum tænastum.

Bæði viðvíkjandi teimum broytingum, sum Toll- og Skattstova Føroya hevur framt við​víkj​andi meirvirðisgjaldinum og viðvíkjandi álíkningini hjá kæraranum, er soleiðis avgerandi, hvørt virksemið verður mett sum vinnuligt ella ikki.

Avgerðin, um talan er um vinnuligt virksemi, er ítøkilig og inniber eina samlaða meting av virk​seminum, har ein avgerandi treyt er, at talan er um virksemi av eini ávísari stødd, og at talan er um støðugan rakstur við fíggjarligum vinningi fyri eyga.

Í hesum føri hevur sølan árini 2002 til 2004 verið ávikavist kr. 35.458,10 kr. 32.779,60 og kr. 20.238,00. Úrslitið hesi somu árini hevur verið ávikavist kr. -10.086,85 kr. -69.870,79 og kr. - 46.429,21.

Sølan árini 2001 til 2004 er lág, og virksemið hevur givið hall hvørt av hesum árum. Hin​veg​in vísir roknskapurin, at í 2001 var sølan kr. 164.848 og úrslitið kr. 31.473.

Kærarin hevði fakligu førleikarnar fyri at reka virksemið, men vísandi til, at hann hesi ár hevur rímiliga høga uttanlandsinntøku á ávikavist kr. 391.059 kr. 383.073 og kr. 358.105 er spurningurin, um hann hevur møguleika at leggja sær virksemið soleiðis til rættis, at tað kann blíva rentuført.

Upplýst er ikki, hvussu arbeiðið er skipað, hvussu nógvar avreiðingar hava verið ella um trupul​leikar hava verið av einhvørjum slag. Tað einasta, sum er, eru roknskapirnir og sjálv​uppgávurnar.

Kærarin er heldur ikki komin við upplýsingum til málið, sum kundu greitt frá, hví sølutølini

eru so lág ella hvør broyting er hend síðani 2001. Men vísandi til lágu sølutølini og at virk​semið hevur givið hall í fleiri ár, ber illa til at koma til annað úrslit enn, at talan er ikki um virksemi, sum hevur fíggjarligan vinning fyri eyga.

Skatta- og avgjaldskærunevndin avgjørdi at staðfesta avgerðina hjá Toll- og Skatt​stovu Føroya at nokta frádrátt fyri hall í 2002 og 2004. Avgerðin verður grundað við, at virksemið verður ikki mett sum vinnuligt, og tí verður frádráttur fyri hall ikki loyvd​ur.

Somuleiðis avgjørdi Skatta- og avgjaldskærunevndin at staðfesta avgerðina hjá Toll- og Skattstovu Føroya at strika virkið frá meirvirðisgjaldsskráseting frá 31. desember 2005 at roknað. Avgerðin verður grundað við, at virksemið verður ikki mett at vera vinn​u​ligt og eigur tí at strikast frá meirvirðisgjaldsskyldu.

Sambært § 16, stk. 2 í mvg-lógini kann regulering av avgjaldinum á íløgugagni gerast, um nýtslan av íløgugagninum broytist.

Landsstýrið hevur í kunngerð nr. 35 frá 20. mars 2000 ásett reglur um lutfalsligan frá​drátt​arrætt fyri meirvirðisgjald og um javnan av inngangandi avgjaldi av íløgugøgnum.

Í § 11 í kunngerðini er ásett, at um ein broyting hendir í frádráttarrættinum hjá einum skrá​sett​um virki, sum tað fekk við keyp av íløgugagni, so skal javnan av inngangandi avgjald​inum hjá virkinum fara fram. Í § 11, stk. 2 er ásett, at javnan bert skal verða gjørd fyri broyt​ingar, sum henda í 5 av teimum fyrstu roknskaparárunum, eftir at íløgurnar eru gjørdar. Í § 11, stk. 3 er ásett, at javnan skal gerast, t.d. tá ið grundarlagið fyri lutfalsligum frádrátt​ar​rætti, sum virkið hevði við keypið, verður broytt soleiðis, at virkið fær rætt til minni lutfals​ligan frádráttarrætt.

Í hesum føri hevur kærarin gjørt íløgu í 2003 á kr. 352.000, og virkið er strikað frá meir​virðisgjaldsskyldu frá 31. desember 2005. Nevndu reglur føra tí við sær, at 2/5 av frádrigna íløgu-mvgnum skal rindast aftur. Hetta er sambært Toll- og Skattstovuna kr. 35.200.

Skatta- og avgjaldskærunevndin avgjørdi at staðfesta avgerðina hjá Toll- og Skatt​stovu Føroya at javna fyri íløgu-mvg. Avgerðin verður grundað við, at javningin er framd samsvarandi § 16, stk. 2 í mvg-lógini og § 11 í kunngerð nr. 35 frá 20. mars 2000.
